
Die genesing van die melaatse 

46  Soos alreeds voorheen genoem, was ons 
nie eintlik op die top van die berg nie, maar laer af 
op die eerste hoogte, omdat die groter spasie wat 
daar was, geskik was vir die groot menigte wat My 
van die dorp af gevolg het. Onder hulle was daar 
baie ou en alreeds taamlik swak mense wat in die 
aansienlike hitte van die dag kwalik die top van die 
berg sou kon bereik. Maar ons was nietemin taamlik 
hoog op en die afgaan was maar stadig, aangesien 
die skemer dit moeilik gemaak het vir sommige 
mense met swak oë om die pad te sien.  

[2] Met die wat ons toe stadig en versigtig van die 
berg afklim na die vlakte toe, lê daar `n man langs 
die pad, oortrek met bose swere. Hy staan 
onmiddellik op, kom na My toe en praat met `n 
klaende stem: “O Meester, as dit tog net U wil is, 
kan U my suiwer maak.” Ek strek toe My hand oor 
hom uit en sê: “So is dit My wil dat jy gesuiwer 
moet word.” Oombliklik was die man gesuiwer van 
sy melaatsheid en alle swelsels, skubbe en rowe het 
skielik verdwyn. Omdat dit `n baie slegte geval van 
melaatsheid was, totaal ongeneeslik deur enige 
geneesheer, was al die mense baie verbaas toe 
hulle sien hoe skielik hy gesuiwer word van sy 
melaatsheid.  

[3] Toe begin die gesuiwerde man My luidrugtig te 
prys, maar Ek waarsku hom en sê: “Ek sê nou vir 
jou dat jy vir niemand hiervan moet vertel nie, 
behalwe die owerpriester. Gaan na hom toe, hy stap 
agter ons saam met My leerlinge. As hy bevestig het 
dat jy gesuiwer is, gaan dan huistoe en offer op die 
altaar dit wat Moses voorgeskryf het.”  

[4] Die gesuiwerde man doen onmiddellik wat ek 
hom versoek het. Die owerpriester was ook 
grootliks verbaas en sê: “As `n geneesheer my sou 
vertel het: Kyk, ek gaan hierdie man gesond maak, 
sou ek net gelag het en sou gesê het: Ag, jou 
dwaas, gaan na die Eufraat en probeer dit leeg 
skep. Elke emmer wat getrek word, sal vervang 
word deur honderd duisende, maar dit sal egter 
makliker vir jou wees om die Eufraat te dreineer, as 
om hierdie man gesond te maak, wie se vlees 
alreeds begin ontbind het. En hierdie Man, wie 
ons nou as die Messias geïdentifiseer het, het dit 
reggekry met slegs een woord! Dit is in der 
waarheid vir ons voldoende. – Hy is verseker die 
Messias. – Ons het geen verdere bewys nodig nie.  

[5] Waarlik, as iemand my vandag sal vra vir `n 
hemp, sal ek nie net my jas bysit nie, maar al my 
klere. Vir hierdie prys is ek waarlik gewillig om alles 
weg te gee, selfs tot by my hemp, en nou besef ek 
dat Sy lering `n suiwer goddelike lering is. Ja, Hy 
Homself is nou as JaHWeH in die Vlees met ons. 
Wat meer kan ons voor wens? Ek sal heelnag `n 
aankondiger wees om Sy teenwoordigheid in al die 
strate en lane aan te kondig.” 

[6] Na hierdie woorde hardloop hy na My, dit was 
naby die put, en val voor My voete neer en sê: 
“Meester, staan net vir `n oomblik stil sodat ek U 

mag aanbid, want U is nie net die Messias, Seun 
van Elohim nie, maar Elohim Homself geklee in 
die Vlees, met ons.” 

[7] Ek spreek: “Vriend, laat dit daar. Ek het jou 
alreeds gewys hoe jy moet bid. Bid dan in stilte, dit 
is voldoende. Moet nie vandag te veel doen nie, 
sodat jy as gevolg daarvan nie genoeg vir môre kan 
doen nie. Daar moet `n korrekte maat wees in alles. 
As jy die jas by die hemp bysit, is dit voldoende om 
vir ewig die arme jou baie goeie vriend te maak, 
maar as jy, wanneer hy slegs vir `n hemp vra, al jou 
klere sou bysit, sal dit hom verleë maak en hy sal 
dink dat jy hom eerder wil beskaam of dat jy van 
jou sinne beroof is. En sien, daardeur sal niks goeds 
bereik word nie.  

[8] As iemand jou egter vir een sikkel vra en jy gee 
hom twee, of miskien drie, sal jy die lener se hart 
baie bly maak en jou eie baie bly. Maar as jy `n 
duisend sikkels gee aan die een wat na jou toe 
gekom het en slegs een wou leen, sal hy verontrus 
wees en dink: Wat beteken dit? Ek het hom vir een 
sikkel gevra en hy wil my alles gee wat hy besit? 
Dink hy ek is onversadigbaar, wil hy my verleë maak 
of het hy miskien mal geword? Voorwaar, so `n 
man sal dan nie `n aanwins wees vir jou hart nie, 
nog minder sal so `n houding van jou kant enige 
voordeel vir sy hart bring nie. Daarom, net `n 
eerlike vol maat in alles, en dit sal heeltemal 
genoeg wees.” 

[9] Hierdie instruksie het die owerpriester ten volle 
tevrede gestel en hy sê vir homself: “Ja, ja, Hy is reg 
in alles. As `n mens doen presies soos wat Hy sê, 
sal dit heeltemal in orde wees. Wat meer of minder 
as dit is, is eerder sleg of dwaas. Want as ek 
vandag alles weggee en daar kom môre `n nog 
armer man aan my deur klop, wat kan ek hom dan 
gee? Hoe treurig sal dit my maak, want ek sal nie 
langer in staat wees om `n nog armer man te help 
nie.  

[10] Die Meester is so absoluut korrek in alle dinge 
en weet hoe om te skik sodat die beste maat orals 
aangewend kan word. Daarom, alle eer, lof en 
glansrykheid aan Hom alleen en die volste verering 
uit alle harte.” 

